
Монгол Улсын Их Хурлын 2017 оны хаврын ээлжит чуулганы 
Төсвийн байнгын хорооны 6 дугаар сарын 08-ны өдөр 
/Пүрэв гараг/-ийн хуралдааны гар тэмдэглэл

Төсвийн байнгын хорооны дарга Ч.Хүрэлбаатар ирц, хэлэлцэх асуудлын дарааллыг танилцуулж, хуралдааныг даргалав.

Хуралдаанд ирвэл зохих 19 гишүүнээс 11 гишүүн ирж, 57.9 хувийн ирцтэйгээр хуралдаан 17 цаг 10 минутад Төрийн ордны  “В” танхимд эхлэв. 

Чөлөөтэй: Ж.Батзандан, Ц.Даваасүрэн, Ч.Улаан, Ш.Раднаасэд, Ө.Энхтүвшин, С.Эрдэнэ;

Тасалсан: Б.Наранхүү.

Нэг. Онцгой албан татварын тухай хуульд нэмэлт, өөрчлөлт оруулах тухай, Онцгой албан татварын тухай хуулийг дагаж мөрдөх журмын тухай хуулиудын төсөл /Засгийн газар 2017.05.30-ны өдөр өргөн мэдүүлсэн, эцсийн хэлэлцүүлэг/

Хэлэлцэж буй асуудалтай холбогдуулан Сангийн сайд Б.Чойжилсүрэн, Сангийн яамны төрийн нарийн бичгийн дарга Б.Нямаа, мөн яамны Төсвийн орлогын хэлтсийн дарга Э.Алтанзул, Гаалийн ерөнхий газрын дарга Б.Асралт, мөн газрын Гаалийн татвар, тарифын газрын дарга Я.Эрдэнэчимэг нар оролцов.

Хуралдаанд Төсвийн байнгын хорооны ажлын албаны зөвлөх Ё.Энхсайхан, Б.Гандулам, референт Ц.Батбаатар, Г.Нарантуяа нар байлцав. 

Хуулийн төслийг эцсийн хэлэлцүүлэгт бэлтгэсэн талаархи танилцуулгыг Төсвийн байнгын хорооны дарга Ч.Хүрэлбаатар танилцуулав. 

Танилцуулгатай холбогдуулан Улсын Их Хурлын гишүүн З.Нарантуяагийн тавьсан асуултад Сангийн яамны төрийн нарийн бичгийн дарга Б.Нямаа хариулж, тайлбар хийв.

Байнгын хорооноос гарах танилцуулгыг Улсын Их Хурлын гишүүн Б.Баттөмөр Улсын Их Хурлын чуулганы нэгдсэн хуралдаанд танилцуулахаар тогтов.

Хуралдаан 5 минут үргэлжилж, 19 гишүүнээс 12 гишүүн ирж, 63.2 хувийн ирцтэйгээр 17 цаг 15 минутад өндөрлөв.

Тэмдэглэлтэй танилцсан:

ТӨСВИЙН БАЙНГЫН

ХОРООНЫ ДАРГА                                                                  Ч.ХҮРЭЛБААТАР

Тэмдэглэл хөтөлсөн: 

ПРОТОКОЛЫН АЛБАНЫ                                            

ШИНЖЭЭЧ                                                                              Д.УЯНГА
УЛСЫН ИХ ХУРЛЫН 2017 ОНЫ ХАВРЫН ЭЭЛЖИТ ЧУУЛГАНЫ 
ТӨСВИЙН БАЙНГЫН ХОРООНЫ 2017 ОНЫ 6 ДУГААР САРЫН 08-НЫ ӨДӨР /ПҮРЭВ ГАРАГ/-ИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Ч.Хүрэлбаатар: - Төсвийн байнгын хорооны 19 гишүүнээс 11 гишүүн хүрэлцэн ирж ирц 57.9 хувьд хүрсэн тул өнөөдрийн Төсвийн байнгын хорооны хуралдааныг нээснийг мэдэгдье. Гишүүдийнхээ энэ үдшийн амар амгаланг айлтгая. 

Өнөөдрийн Төсвийн байнгын хороогоор нэг асуудал хэлэлцэнэ. Онцгой албан татварын тухай хуульд нэмэлт, өөрчлөлт оруулах тухай, Онцгой албан татварын тухай хуулийг дагаж мөрдөх журмын тухай хуулиудын төлүүд, Засгийн газрын 2017 оны 5 дугаар сарын 30-ны өдөр өргөн мэдүүлсэн. Эцсийн хэлэлцүүлгийг хийнэ. Хэлэлцэх асуудлаар саналтай гишүүд байна уу? Байхгүй байна. Байхгүй байгаа учир хэлэлцэх асуудалдаа оръё. 

Эцсийн хувилбарыг та бүгдэд тараасан. Тарааж өгсөн материал тарааж өгсөн үү? Тийм. Тарааж өгсөн байна. Эцсийн хувилбарын төсөлтэй холбогдуулан асуулт асуух гишүүд байна уу? Байхгүй байна. З.Нарантуяа гишүүн асууя.

З.Нарантуяа: - Хэрэв үүнийг 6 сарын 9 гэхгүй хойш нь тавиад 7 сарын 01 гэх юм бол энэ хооронд яг 4 тэрбум чинь хэд болж өсөхөөр тооцоо байна вэ? Хийж үзсэн үү Сангийн яамныхан. 

Ч.Хүрэлбаатар: - Ажлын хэсэг 2 дугаар микрофон. 

Б.Нямаа: - З.Нарантуяа гишүүний асуултад хариулъя. Тэгэхээр өнөөдрийн байдлаар яг 5 сарын 01-нээс хойш орж ирээд татвараа төлөөд авсан нийтдээ бол 375 машин байгаа. Гаалийн талбай дээр ирсэн бүрдүүлэлт нь хийгдээгүй буюу Монгол Улсын хилээр нэвтрээгүй байгаа нийт 2600 машин байгаа. Түүнийг бол яг задлах үед нь бол тодорхой нас нь их тодорхой болох учраас бид урьдчилсан байдлаар баримжаалж байгаа. 4.5 орчим тэрбум төгрөг болох юм болов уу гэсэн бодолтой байгаа. 

Ер нь бол зүгээр тооцооллоор бол сард дунджаар 5 тэрбум төгрөгийн татварын хөнгөлөлтийг өмнө нь бол Prius-тай төстэй машин дээр өгөөд явж байсан байгаа. 1 сард 5 орчим. Тэгэхээр хуулийн хугацааг бид нар жишээ нь 7 сарын 01 юм уу эсхүл 8 сарын одоо 7 сарын 01-нээс хойшоо тогтоох юм бол энэ хооронд амжиж орж ирнэ гэж үзээд маш их машиныг нөгөө оны үлдэх хугацаанд борлуулах машинаа түрүүлж ачуулах ч юм уу иймэрхүү бас ийм нөхцөл байдал бас үүсэж болзошгүй байгаа. 

Яг одоогийн байдлаар бол ачуулаад ороод ирсэн байгаа машины тооцоогоор бол 4.5 орчим төгрөг. 

Ч.Хүрэлбаатар: - З.Нарантуяа гишүүн дахиад тодруулъя. 

З.Нарантуяа: - Яах вэ ер нь бол бид нар бас тэр машин импортлох гэж байгаа иргэдээ л бодож энэ шийдвэрийг гаргасан хуулиа өөрчлөх гэж байгаа. Тэгэхээр магадгүй хамгийн хол хаанаас манай иргэд машин импортолдог юм бэ, энэ 5 сарын 01-нээс 6 сарын 09 гэдэг хугацаа чинь нөгөө ачуулж дараагийн ачуулаагүй хүмүүс хүрч ирээд түрүүний нэг гомдол чөлөөлөөд минийх бас л адилхан тэр 6 сарын 5 сарын 01-нээс хойш ачуулсан гэхдээ 6 сарын 15-нд ч гэдэг юм уу ирлээ шүү дээ. Намайг тэгвэл яагаад хөнгөлөхгүй байгаа юм бэ гэдэг тийм гомдол гарах вий. 

Тийм гомдол гарахгүй хангалттай хугацааг нь тавиад өгөхгүй бол дахиад жаахан байж байтал энэ чинь биш юм байна 6 сарын 09-нөө дахиад хойшлуулахаас гэдэг асуудал гарахгүй гэдэгт та нар Сангийн яамныхан итгэлтэй байна уу? 

Ч.Хүрэлбаатар: - Ажлын хэсэг 2 дугаар микрофон.

Б.Нямаа: - Тэгэхээр хууль бол 4 сард гарсан хууль байгаа. Түүнээс хойш ингээд тоолоод үзэх юм бол бараг 75 орчим хоног 7 сарын 01 хүртэл байгаа юм. Яг ер нь бол Prius машин бол Японоос голдуу орж ирж байгаа. Хамгийн цаад тал нь бол Америкаас зарим өөр төслийн hybrid машинууд орж ирдэг. Хугацаа бол 32-45 хоног замдаа явдаг гэсэн ийм тооцоолол байгаа. 

Тэгэхээр яах вэ бид юу гэж тооцож байгаа вэ гэхээр хууль гарах үед аль хэдийн худалдаад авсан ачуулж амжаагүй эсхүл худалдан авах шийдвэр гаргаад захиалгаа өгсөн ч байсан юм уу тэр нөгөө цаад талдаа ачигдаж амжаагүй байсан хугацаа эд нарыг бүгдийг нь оруулж тооцож үзээд 7 сарын 01-ний дотор бол хангалттай багтана гэсэн ийм тооцоололтой байгаа. Замдаа бол 45 хоног орчим явж байгаа.

Ч.Хүрэлбаатар: - 7 сарын 01-нийг хүлээж байснаас 6 сарын 09 гээд эртхэн эхэлсэн нь дээр. Засгийн газар өөрт нь эрхийг нь өгсөн. З.Нарантуяа гишүүн асуулт асууж, хариулт авлаа. Санал хураалт, санал хураалт байхгүй шүү дээ. Байхгүй тийм ээ? Байхгүй. 

Хуулийн төслүүдийг эцсийн хэлэлцүүлэгт бэлдсэн тухай Байнгын хорооны танилцуулгыг чуулганы нэгдсэн хуралдаанд Улсын Их Хурлын гишүүн Б.Баттөмөр гишүүн танилцуулна. Ингээд Онцгой албан татварын тухай хуульд нэмэлт, өөрчлөлт оруулах тухай, Онцгой албан татварын тухай хуулийг дагаж мөрдөх журмын тухай хуулийн төслүүдийг эцсийн хэлэлцүүлэгт бэлтгэж дууслаа. 

Хуралдаанд оролцсон гишүүддээ талархал илэрхийлье. Баярлалаа.  

Дууны бичлэгээс буулгасан:

ПРОТОКОЛЫН АЛБАНЫ 

ШИНЖЭЭЧ




                               Д.УЯНГА

